‘Sbardun i’r Meddwl’ gan Siôn Meredith.


Meddwl am.....Santa.

“Pwy sy’n dwad dros y bryn yn ddistaw, ddistaw bach?

Ei farf yn llaes a’i wallt yn wyn a rhywbeth yn ei sach…”
Bob tro mae’r Nadolig yn dod dw i’n llawn cyffro, ac mae’ na gân yn fy nghalon. Pwy sy’n dwad i lawr i simdde fawr? Siôn Corn wrth gwrs!
Siôn Corn meddai’r gân ond Santa Clos mae eraill yn ei alw fo. Be ydych chi fod i’w alw fo? A phwy yn hollol ydi o beth bynnag, ac o ble y daw o?

Gwers hanes fer iawn i chi. O wreiddiau gwahanol iawn y daw’r dyn hwyliog, boliog, barfog yn ei wisg fawr goch fydd yn dringo lawr simneiau Cymru yn flynyddol. Sant Nicholas oedd ei enw yn wreiddiol, medden nhw – sant eiddil o gorff oedd yn byw yn Nhwrci tua mil saith gant o flynyddoedd yn ôl.

Does neb yn gwybod llawer i sicrwydd amdano – mae’r hen Santa’n dawedog iawn am ei wreiddiau – ond mae’na nifer o chwedlau amdano. Yn ôl un hanes mi gafodd ei eni i deulu cyfoethog ac etifeddu llawer o arian. Ond chadwodd o ddim ceiniog iddo’i hun. Yn yr hanes mwya enwog amdano, mi daflodd fagiau’n llawn o aur drwy ffenestri tair o ferched ifanc er mwyn eu harbed nhw rhag cael eu gwerthu i buteindra. 

Gwir hynny ai peidio, derbyn yn llawen fydd plant Cymru fore’r Nadolig, a dwi’n rhyw amau’n dawel bach y bydd hynny’n rhoi boddhad mawr i Santa. A dweud y gwir, ella mai Santa Clos fydd y mwya llawen o bawb fore Nadolig, gan y bydd o wedi cael y boddhad o roi mor hael a gweld yr hapusrwydd ar wyneb y plant. 
Mae’r Beibl yn llawn gwirioneddau am Dduw a Iesu Grist, ond hefyd am y natur ddynol. Mae angen anogaeth arnon ni i rannu a bod yn hael, ond wrth roi dyn ni ar ein hennill. Os dyn ni’n credu yn Iesu Grist ac wedi profi cariad Duw dyn ni wedi derbyn mwy na allwn i byth ddiolch amdano, felly, mae’n braf wedyn i ni gael rhannu ag eraill. Mae’n haelioni gwirfoddol ni yn plesio Duw, 

Mae Duw'n mwynhau gweld pobl sydd wrth eu boddau yn rhoi. (2 Corinthiaid 9:6-7). 

Dyn ni, (fel mae Santa’n gwybod) yn cael bendith wrth roi i eraill,
"Dw i'n eich gadael chi yng ngofal Duw bellach, a'r neges am ei gariad a’i haelioni. Y neges yma sy’n eich adeiladu chi a rhoi etifeddiaeth i chi gyda phawb arall mae wedi eu cysegru iddo’i hun..........Drwy’r cwbl roeddwn i'n dangos sut bydden ni'n gallu helpu'r tlodion drwy weithio'n galed. Dych chi’n cofio fod yr Arglwydd Iesu ei hun wedi dweud: 'Mae rhoi yn llawer gwell na derbyn.'" (Actau 20: 32, 35)

Os gwnewch roi, byddwch yn derbyn. Cewch lawer iawn mwy yn ôl – wedi ei wasgu i lawr, a’i ysgwyd i wneud lle i fwy! Bydd yn gorlifo! Y mesur dych chi yn ei ddefnyddio i roi fydd yn cael ei ddefnyddio i roi’n ôl i chi. (Luc 6:38)

